
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
দক্ষিণরায়

দেবতারাও টের না পান উঁহু বিশ্বাস নেই, আগে কাজ উদ্ধার হ’ক তখন দেখা যাবে।

 সমস্ত রাত, তারপর সমস্ত দিন বকুবাবু ছটফট ক'বে কাটালেন। যথাকালে রামগিধড় শর্মা দেখা দিলেন। ছোট্ট মানুষটি, মেটেমেটে রং, ছুঁচলো মুখ, খাড়াখাড়া কান। পরনে পাটকিলে রঙের ধুতি-মেরজাই গায়ের রঙের সঙ্গে বেশ মিশ খেয়ে গেছে। কথা কন কখনও হিন্দী, কখনও বাংলা। বকুলাল খুব খাতির ক'রে বললেন- বইঠিয়ে। আপনি আর্যসমাজী? রামগিধড় বললেন – নহি নহি। বকু জিজ্ঞাসা করলেন- মহাবীর দল? প্যাক্ট-ওয়ালা? কৌঁসিল-তোড়? চরখা-বাজ?
রামগিধড় ওসব কিছুই নন, তিনি একজন পলিটিকাল পরিব্রাজক। বকুবাবু ভক্তিভরে পায়ের ধুলো নিলেন। রামগিধড় বললেন— বস্ হুয়া হুয়া।

 তার পর কাজের কথা শুরু হ’ল। রামগিধড় জানতে চাইলেন বকুবাবুর রাজনীতিক মতামত কি, তিনি স্বরাজী, না অরাজী, না নিমরাজী, না গররাজী? বকু বললেন, তিনি কোনওটাই নন, তবে দরকার হ’লে সব- তাতেই রাজী আছেন। তিনি চান দেশের একটু সেবা
করতে, কিন্তু রামজাদু থাকতে তা হবার জো নেই।

